
دیر ہو گئی مجھ سے 

’’ دیر ہو گئی مجھ سے ‘‘ ڈاکٹر سیّد صغیر صفی کا دوسرا  مجموعۂ کلام ہے، اس سے قبل ان کے اولین شعری مجموعے ’’ایک تو ہی نہیں‘‘ کے مختصر مدت میں دو ایڈیشن شائع ہو کر اہلِ نظر سے خراجِ تحسین حاصل کر چکے ہیں‘ جو اس امر کی دلیل ہے کہ ڈاکٹر سیّد صغیر صفی ایک فطری، با صلاحیت اور دلنواز شاعر ہیں۔ 

تازہ مجموعہ ان کے شعری سفر کا اگلا پڑاؤ ہے، جس میں نعت، سلام، غزلیں اور نظمیں ان کی شعری انفرادیت کا ثبوت فراہم کرتی ہیں۔ ان کی کہی ہوئی نعت کا ایک شعر ملاحظہ کیجئے جو ان کے دل میں حبِ نبی ﷺ کا سچا مظہر ہے۔ 

انؐ کی شبنم سے جب لفظ دھلنے لگے، مجھ پہ در آگہی کے بھی کھلنے لگے 

انؐ کی خوشبو سخن میں سمائی تو پھر لفظ ایک اک مرا خود اذاں ہو گیا 

اسی طرح سلام کا یہ شعر بھی اہل درد کے لیے قابلِ توجہ ہے۔ 

ہلنے لگا تھا عرشِ الٰہی بھی اس گھڑی 

جب کربلا کی خاک پہ تڑپا حسینؑ تھا 

ڈاکٹر سیّد صغیر صفی کو غزل اور نظم پر یکساں عبور ہے۔ ان کی غزلوں میں سادگی اور سلاست کے ساتھ ساتھ درد اور شوخی کا عجیب مگر حسین امتزاج دکھائی دیتا ہے۔ یہ شعر دیکھئے    ؎

ہر غزل میں کمال اُس کا تھا 

شعر میرا خیال اُس کا تھا 

خوش تھا میری شکست پر ناداں 

ہار میری زوال اُس کا تھا 

جذبات و احساسات اور زندگی کے خوشگوار واقعات یا دلسوز سانحات سب پہ گزرتے ہیں، تاہم شاعری میں ان کو بیان کرنے کا انداز اپنا اپنا ہوتا ہے۔ بعض اوقات اندازِ بیاں اس قدر عمومی ہو جاتا ہے کہ شاعری کے شور میں کہیں گم ہو کے رہ جاتا ہے۔ لیکن اگر سخن ’’دل سے نکلا اور دل میں اترا‘‘ کے وصف کے ساتھ ساتھ ایک جداگانہ لذت اور سرور کا حامل بھی ہو تو شاعر ہجوم میں بھی واضح نظر آنے لگتا ہے۔ ڈاکٹر سیّد صغیر صفی کی خوش بختی ہے کہ وہ اپنے اولین اور پھر دوسرے شعری مجموعے ہی سے بے پناہ شعری منظر ناموں میں اپنا رنگ دکھائی دینے لگے ہیں۔ جس سے بڑے اطمینان سے یہ پیشین گوئی کی جا سکتی ہے کہ یہ آواز، آوازوں کے شور میں گم نہیں ہوگی۔ بلکہ روز بروز اپنی پہچان کو واضح کرتی جائے گی ۔ 

انہیں سعد اللہ شاہ جیسے منفرد اور مقبول عام شاعر کی رفاقت اور محبت میسر ہے۔ جو ان کی خوش بختی ہے۔ ان کی مقبولیت تو ابھی سے پر پرزے نکالنے لگی ہے۔ غالباً اِدھر اُدھر کی باتیں زیادہ ہی ہو گئیں، چلیے ان کے شعر دیکھتے ہیں۔ 

نہ تم کو سامنے پا کر، ہر اک دستک پہ دل ٹوٹا 

 ہر اک آہٹ پہ جاں نکلی، نہ شب بیتی نہ تم آئے 

بہت تم پر بھروسہ تھا مگر الفت تمہاری بھی 

فقط رسمِ جہاں نکلی، نہ شب بیتی نہ تم آئے 

جن کے لیے زمانے سے کی میں نے دشمنی 

وہ آستیں کے سانپ تھے مجھ کو پتہ نہ تھا 

مشہور تجھ سے مل کے ترے شہر میں ہوا 

تجھ سے ملا نہ تھا تو کوئی جانتا نہ تھا 

اگرچہ قاتل مرے نگر کی ہوا رہی ہے 

مگر بدن پر کسی دعا کی ردا رہی ہے 

غریب کے گھر کا ایک روشن چراغ میں تھا 

مرے تعاقب میں کس لیے یہ ہوا رہی ہے 

میرا جی چاہتا ہے کہ ان کے اشعار نقل کرتا جاؤں مگر ان کی موجودگی میں میرا نثری تعارفیہ کس کام کا…سو بہتر ہے کہ یہ اشعار جس رخ کی نشاندہی کر رہے ہیں، ان سے پوری طرح لطف اندوز ہونے کے لیے آپ آگے بڑھیں۔

ہاں ان کی نظموں نے مجھے اور طرح کا لطف دیا۔ ان میں ایسے موضوعات اور ایسی سطریں ہیں کہ میرا بھی جی چاہتا تھا ایسے کہوں اور لوگوں کو بھی یہ اپنی باتیں لگیں گی اور یہ کسی نظم کی پر تاثیر خوبصورتی کی دلیل ہے۔ اگر آپ کو میری بات کا یقین نہ آئے تو ’’اک بک شاپ پہ‘‘ پڑھ کر دیکھ لیجئے۔ آپ مجھ سے متفق ہو کر خودبخود مسکراتے ہوئے اگلی نظموں پر آ جائیں گے۔ 

میں ڈاکٹر سیّد صغیر صفی کو ان کی اس تخلیق پر مبارکباد پیش کرتا ہوں اور ان کے تیز رفتار کارواں کے لیے دعا گو ہوں۔ 





اسلم کولسری 





۱۷؍ مئی ۲۰۰۶ء 

٭٭٭
نعت 

وہ نگاہِ کرم جس پہ ہونے لگی، اُس کے در کا گدا یہ جہاں ہو گیا 

وہ جو منسوب در سے نبیؐ کے ہوا اُس کے قبضے میں سارا زماں ہو گیا 

حرف جتنے لکھے، لفظ جتنے کہے، وہ تو کچھ بھی نہیں سر بسر خاک ہیں 

معتبر لفظ میرا وہی بس ہوا جو محبت میں اُن کی بیاں ہو گیا 

جب بھی میرے قدم لڑکھڑائے کہیں کون تھا پیار سے جس نے تھاما مجھے 

کس نے چاروں طرف دیپ روشن کیے جب بھی آنکھوں میں میری دھواں ہو گیا
کشتیِ زیست جب ڈگمگائی مری، کون تھا جس نے پتوار سیدھے کیے 

کس کی بانہیں مجھے تھامنے آ گئیں جب سفر زندگی کا گراں ہو گیا 

جس نے اپنی جبیں کو جھکایا ذرا، اُس کے دل میں حضوری کے دیپک جلے 

جس کی آنکھوں میں خاکِ مدینہ سجی سرنگوں اُس کے آگے جہاں ہو گیا 

اُن کی شبنم سے جب لفظ دھلنے لگے مجھ پہ در آ گہی کے بھی کھلنے لگے 

اُنؐ کی خوشبو سخن میں سمائی تو پھر لفظ ایک اک مرا خود اذاں ہو گیا 

مجھ گنہگار کو اُن سے نسبت ملی، ایسی نسبت پہ قربان جاؤں صفیؔ
اُن کی چوکھٹ پہ سر رکھ کے سوتا رہوں اُن کا روضہ مرا آستاں ہو گیا 

٭٭٭
سلام 

کوثر کے ساقی کا وہ نواسا حسینؓ تھا 

جب کربلا کے دشت میں پیاسا حسینؓ تھا 

بادل یزیدیت کے جو پھیلے تھے چار سو 

اُن میں چمکتا ایک ستارہ حسینؓ تھا 

کرتا وہ کیسے ہاتھ پہ بیعت یزید کے 

اُس وقت سب سے ارفع و اعلیٰ حسینؓ تھا 

ہلنے لگا تھا عرشِ الٰہی بھی اُس گھڑی 

جب کربلا کی خاک پہ تڑپا حسینؓ تھا 

پردیس میں شہید جسے کر دیا گیا 

وہ مصطفیٰؐ کی آنکھوں کا تارہ حسینؓ تھا 

ماتم کریں وہ کیوں نہ قیامت تلک صفیؔ
وہ جن کو اپنی جان سے پیارا حسینؓ تھا 

٭٭٭
غزلیں 

پہلے تو شوق لے گیا دشتِ وفا کی سمت 

پھر واپسی کا ہم کو تو رستہ نہیں ملا 

ایسا نہیں کہ لوگ ہی اچھے نہیں ملے 

ہم خود بھی اپنے آپ کو ہنستے نہیں ملے 

سب دوستوں نے ہاتھ تو رسماً ملا لیے 

لیکن کبھی وہ ٹوٹ کے دل سے نہیں ملے 

جن سے خیال و خواب کے ایوان سج سکیں 

ہم ڈھونڈتے ہی رہ گئے چہرے نہیں ملے 

اُس کو تو خیر ناز تھا حسن و جمال پر 

ہم بھی انا پرست تھے بڑھ کے نہیں ملے 

کوئی نہیں کہ خوش ہو کسی طور پر یہاں 

لوگوں کو اُن کے کام سے رتبے نہیں ملے 

صد شکر ہم سے مفلسوں کا رہ گیا بھرم 

ہم کو صفیؔ نصیب میں کاسے نہیں ملے 

٭٭٭
سبھی یہ کہتے ہیں تو بے وفا ہے 

زباں پر کیا ہے لوگوں کی سنا ہے 

امیرِ شہر کو کوئی خبر دے 

غریب اِس شہر میں اک بچ گیا ہے 

ابھی سے ترکِ دنیا کی تمنا 

ابھی تو عشق کی یہ ابتدا ہے 

ابھی سے جان سے جانے کی باتیں 

ابھی کیا پیار میں تیرا گیا ہے 
٭٭٭

رتجگے کیا چیز ہیں، آزار کس کو کہتے ہیں 

اب کھُلا ہے جانِ جاناں پیار کس کو کہتے ہیں 
٭٭٭

گو سخت گیر ہی سہی آسان وہ بھی تھی 

آخر کو دل تھا اُس میں بھی، انسان وہ بھی تھی 

مَیں بھی وفا کے شہر میں تھا کچھ نیا نیا 

گلیوں سے شہرِ عشق کی انجان وہ بھی تھی 

مَیں ہی گریز پا نہیں دل کے سفر میں اب 

اٹھنے قدم محال تھے، ہلکان وہ بھی تھی 

مرجھائے پھول آنکھ میں دیکھے ہیں مَیں نے کچھ 

بیتی ہوئی بہار کی پہچان وہ بھی تھی 

جس بزم میں چراغ، ہوا اور پھول تھے 

اُس بزم میں تو سوختہ سامان وہ بھی تھی 

مانا کہ تم بھی شعر کی سچی کتاب ہو 

میرے لیے تو سعدؔ کا دیوان وہ بھی تھی 

اُس کو مَیں اپنی جان سے بڑھ کر عزیز تھا 

جو سچ کہوں صفیؔ تو مری جان وہ بھی تھی 

٭٭٭

جب ستائے گی شامِ غم کوئی 

یاد آئے گی چشمِ نم کوئی 

اک زمانے کو روگ ہے تیرا 

تجھ پہ مرتے ہیں ایک ہم کوئی 

یاد رکھے گا تو بھی برسوں تک 

سہہ گیا تیرے سارے غم کوئی 

سوچتا ہوں کہ تیری زلفوں کے 

کیسے سلجھائے پیچ و خم کوئی 

اپنی منزل کو چھوڑ کر کیسے 

دوسروں کا ہے ہم قدم کوئی 

کیسے حیران کر گیا سب کو 

سامنے آ کے ایک دم کوئی 

ہاتھ رکھتی ہیں دل پہ جب خوشیاں 

جاگ اُٹھتا ہے پھر سے غم کوئی 

٭٭٭

بنا کر اب کوئی دلکش بہانہ چھوڑ دیتے ہیں 

نہیں ہو جس میں تم، ہم وہ زمانہ چھوڑ دیتے ہیں 

محبت ہے مرض ایسا جنہیں لگ جائے یہ پھر وہ 

اچانک بولنا اور مسکرانا چھوڑ دیتے ہیں 

ہمیں حسّاسیت اپنی کسی دن مار ڈالے گی 

صفیؔ ہر بات پر آنسو بہانا چھوڑ دیتے ہیں 

اسے بدنام کر دیں گے ہمارے روز کے پھیرے 

صفیؔ اب اس گلی میں آنا جانا چھوڑ دیتے ہیں 

صفیؔ ہم درد کی شدت میں پہروں تلملاتے ہیں 

وہ جب آنکھوں سے اِس دل پر نشانہ چھوڑ دیتے ہیں 

صفیؔ ہم ایسے لوگوں کو کہاں کچھ راس آئے گا 

محبت ترک کرتے ہیں زمانہ چھوڑ دیتے ہیں 

٭٭٭

پیش آیا ہے جب سفر کوئی 

یاد آیا ہے ہمسفر کوئی 

پیار اک دھوپ کا سفر ہے اور 

راستے میں نہیں شجر کوئی 

کیسے ہم ٹوٹ پھوٹ جاتے ہیں 

اور رہتا ہے بے خبر کوئی 

کتنے خاموش ہیں در و دیوار 

چھوڑ جب سے گیا ہے گھر کوئی 
٭٭٭

یہاں غم ملا ہے وہاں غم ملا ہے 

ہمیں ہر جگہ جانِ جاں غم ملا ہے 

ہماری طبیعت کو بس غم ہی بھایا 

وہیں کے ہوئے ہم جہاں غم ملا ہے 

جہاں چپ رہے ہیں سکوں میں رہے ہیں 

جہاں ہم نے کھولی زباں غم ملا ہے 
٭٭٭

تیری نظر کی گھات سے آگے نکل گیا 

مَیں خواہشِ حیات سے آگے نکل گیا 

یہ کس کو دیکھتا ہوں مَیں چاروں طرف یہاں 

یہ کون میری ذات سے آگے نکل گیا 

اب تو ہوس کے ساتھ ہے سارا سفر مرا 

اب تو مَیں خواہشات سے آگے نکل گیا 

وہ شخص بھی کمال کا حیلہ طراز تھا 

ہر بار ہی وہ بات سے آگے نکل گیا 

حیران ہو رہا ہوں مَیں منظر کو دیکھ کر 

اک پھول کیسے پات سے آگے نکل گیا 

دیکھا ہے شام مَیں نے اُسے آسمان پر 

تارہ کہاں یہ رات سے آگے نکل گیا 

کوئی دعا صغیرؔ مرے کام آ گئی 

میں ہر عدو کی گھات سے آگے نکل گیا 

٭٭٭

مِٹے ہیں دل سے نقشے سب کسی کے 

مگر وہ تھرتھراتے لب کسی کے 

تمہارے غم سے ہر رت میں وفا کی 

تمہارے بن ہوئے ہم کب کسی کے 

گزشتہ کتنے موسم مسکرائے 

نکالے پڑھنے کو خط جب کسی کے 

اگر چاہیں بھی تو کیا ہو سکیں گے 

صفیؔ ہم زندگی میں اب کسی کے 

ہوائیں پھول چنتی پھر رہی ہیں 

صفیؔ پھر مسکرائے لب کسی کے 

بدل جاتے ہیں کتنی جلد یہ لوگ 

صفیؔ دن کو کسی کے، شب کسی کے 

٭٭٭

راہِ وفا میں ہم ہی پریشاں نہیں ہوئے 

پورے یہاں کسی کے بھی ارماں نہیں ہوئے 

پھر سے کسی بہار کی آمد سے بدگماں 

یہ باغ اِس طرح سے تو ویراں نہیں ہوئے 

پہلے بھی ہجر سے بڑی رغبت رہی ہمیں 

پہلے بھی وصل کے کبھی امکاں نہیں ہوئے 

جس کی بِنا پہ تم اُسے الزام دے سکو 

اُس کے تمہارے ساتھ وہ پیماں نہیں ہوئے 

ہم لوگ تو دلیل پہ دیتے رہے دلیل 

قائل کسی لحاظ سے ناداں نہیں ہوئے 

اُن کو تو صرف پیار تحائف سے تھا صفیؔ
ہم سے محبتوں کے یہ ساماں نہیں ہوئے 

٭٭٭

ہو گئے جب سے اِک ستمگر کے 

کس طرح جی رہے ہیں مر مر کے 

ہنس رہے ہو جو چال پر تم بھی 

کھیل دیکھے نہیں مقدر کے 

ایک عبرت بنے زمانے کو 

ہاتھ دونوں کھلے سکندر کے 

رہزنوں سے گلہ نہیں کوئی 

ہم تو مارے ہوئے ہیں رہبر کے 
٭٭٭

کہتے ہیں وہی لوگ کہ قیمت نہیں میری 

نظروں میں کبھی جن کی مَیں انمول رہا ہوں 

اِس شہر کی آنکھوں میں کھٹکتا ہوں صفیؔ مَیں 

ہے جرم یہ میرا کہ مَیں سچ بول رہا ہوں 
٭٭٭

اگر کبھی ہم بھی زندگی میں محبتوں کی کتاب لکھتے 

تمہاری آنکھوں کو جھیل کہتے، تمہارا چہرہ گلاب لکھتے 

تمہیں کبھی ہم نہ کہہ سکے پر ہماری حسرت رہی کبھی تم 

ہمارے آنسو شمار کرتے، ہماری آنکھوں سے خواب لکھتے 

تمہیں خبر ہی نہیں ہے کوئی محبتوں میں بکھر گیا ہے 

ستم تمہارے شمار کرتے تمہارے دکھ کا حساب لکھتے 

بس ایک شب ہی وصال اُن کا نصیب ہم کو ہوا تھا لیکن 

کٹی ہے پھر عمر اپنی آنکھوں سے رتجگوں کے عذاب لکھتے 

پڑھا ہے جب سے تمہارے خط کو نجانے کس غم میں رو رہے ہیں 

کبھی جو رکتے ہمارے آنسو تمہارے خط کا جواب لکھتے 

صغیرؔ پیشِ نظر ہمارے اگر کسی کی اَنا نہ ہوتی 

تو چاہتوں کو فریب کہتے محبتوں کو سراب لکھتے 

٭٭٭

رنگ و خوشبو میں ڈھل کے جو جاگی 

وہ کلی تھی، گلاب یا تتلی 

ایک اک لفظ ثبت دل پر ہے 

کون سی بات رہ گئی لکھنی 

دِل کے البم میں کس محبت سے 

جگمگاتی ہے اِک حسیں لڑکی 

ہائے چھپ چھپ کے دیکھنا اس کو 

کتنی قسطوں میں مر گیا کوئی 

اُس کا لہجہ صفیؔ صبا جیسا 

اُس کی آنکھیں صفیؔ سمندر سی 

٭٭٭

گو اور بھی چاہت کے سزاوار بہت تھے 

ہم لوگ محبت میں گنہگار بہت تھے 

ہر دور کے منصور کی قسمت میں ہے سولی 

پہلے بھی صداقت کے طلبگار بہت تھے 

اُلجھے تری زلفوں میں تو معلوم ہوا یہ 

اِس دام میں پہلے سے گرفتار بہت تھے 

دیتا ہے دلاسے وہ جو اوروں کو نظر سے 

اُس شخص کے ہم سے بھی تو اقرار بہت تھے 

خوش بخت زلیخا تھی جو ہاتھ اس کے لگا وہ 

یوسف کے وگرنہ تو خریدار بہت تھے 

دیکھے گئے سر ان کے ہی پھر نوکِ سناں پر 

جو لوگ حکومت کے طرف دار بہت تھے 

کل دل پہ ترے غم نے بھی یلغار بہت کی 

رُت وہ تھی کہ بارش کے بھی آثار بہت تھے 

ہم لوگ غمِ عشق، غمِ دہر کے مارے 

مٹنے کو صفیؔ دونوں ہی آزار بہت تھے 

٭٭٭
یہ پیماں ٹوٹ جاتے ہیں رفاقت بھول جاتی ہے 

نہ کچھ دن تک جلے چولہا محبت بھول جاتی ہے 

ترے غم نے تو حل کر دیں ہماری مشکلیں ساری 

ترے غم میں زمانے کی اذیت بھول جاتی ہے 

بہت کرتے ہیں یہ جو حکمراں انصاف کے دعوے 

انہیں کرسی کے ملتے ہی عدالت بھول جاتی ہے 

خدا غارت کرے اُن سارے پیشہ ور گواہوں کو 

جنہیں وقتِ گواہی بھی صداقت بھول جاتی ہے 

قیامت سے کہیں بڑھ کر ہیں فتنے اِس جدائی کے 

شبِ غم جب ستاتی ہے قیامت بھول جاتی ہے 

خیال آتا ہے جب بھی آخرت کی ہولناکی کا 

مجھے دنیا کی یہ سب عیش و عشرت بھول جاتی ہے 

نصیحت سب کو کرتے ہیں جو ناصح بھائی چارے کی 

انہیں منبر سے ہٹتے ہی اخوت بھول جاتی ہے 

اگر فاقے پڑیں سہنا، اگر پیاسا پڑے رہنا 

تو پھر تو جاں سے پیاروں کی بھی صورت بھول جاتی ہے 

صفیؔ اُس قوم کی دنیا میں کچھ پہچاں نہیں ہوتی 

جسے اپنی ہی تہذیب و ثقافت بھول جاتی ہے 

٭٭٭
اِک شخص اپنے دِل میں جو مہمان کر دیا 

اُس نے بھرے جہان سے انجان کر دیا 

مجھ کو محبتوں پہ ندامت نہیں کوئی 

مَیں نے تو دِل کے زخم کا اعلان کر دیا 

مفہوم زندگی کا تھا مشکل مگر اُسے 

آنکھوں نے اِک غزال کی آسان کر دیا 

اشعار اس کی آنکھ میں لکھے ہوئے جو تھے 

مَیں نے اُنہیں سمیٹ کے دیوان کر دیا 

میں کہہ سکا نہ اپنی وضاحت میں لفظ بھی 

اُس کی نہیں نے یوں مجھے بے جان کر دیا 

پھر یوں ہوا کہ گھر پہ وہ قابض ہی ہو گیا 

جو شخص ایک شب کو بھی مہمان کر دیا 

یادوں کا بوجھ اور یہ تنہا سی زندگی 

مَیں نے تو خود ہی موت کا سامان کر دیا 

دے کر گیا مجھے وہ زمانے کے دکھ صفیؔ
جاتے ہوئے بھی اُس نے یہ احسان کر دیا 

٭٭٭
پیش آئے ہیں کچھ حادثے اِس طرح مَیں تو اب خود سے بھی بدگماں ہو گیا 

سانس خنجر ہوئی، آنکھ پتھر ہوئی، یہ سفر عمر کا رائیگاں ہو گیا 

کیا جمالِ سخن کیا کمالِ ہنر تذکرے ہیں ترے اور کچھ بھی نہیں 

پیار کا لفظ جو کہہ نہ پائے تجھے اب وہی پھیل کر داستاں ہو گیا 

اُس کو یہ زعم مَیں بات پہلے کروں مجھ کو یہ خوف تھا روٹھ جائے گی وہ 

یوں ہی دونوں انا میں رہے عمر بھر زندگی کا سفر رائیگاں ہو گیا 

انتظار اُس کا بے سود ہے راہ میں عکس پیوستہ جس کا نگاہوں میں ہے 

جس نے آنا تھا میری طرف لوٹ کر وہ کسی اور جانب رواں ہو گیا 

دیکھتا ہوں اُسے اپنے اندر کھلا، دیکھتا ہوں اُسے اپنے باہر کھلا 

تن بدن میں مرے پھول کھلنے لگے ہر طرف خوبصورت سماں ہو گیا 

کرب میں ڈھل کے جو بھی غزل کہہ گئے ہر دکھی دل کی پھر وہ صدا بن گئے

ڈوب کر تیری چاہت میں جو بھی کہا، شعر وہ سب کے وردِ زباں ہو گیا 

ایک چادر سخن کی لیے ہر گھڑی زخم اپنے چھپاتا رہا میں صفیؔ 

شہر میں ظلم کی آندھیاں جب چلیں چاک دامن مرا بھی عیاں ہو گیا 

٭٭٭
اپنے حق میں وہ بھلا کیسے صفائی دے گا 

دستِ قاتل پہ لہو میرا دکھائی دے گا 

مَیں اُسے پیار کے اُس موڑ پہ لے آیا ہوں 

دِل جو دھڑکے گا مرا، اُس کو سنائی دے گا 

دِل مرا چاندنی راتوں میں دُکھانے والے 

غم سے اپنے تُو مجھے کیسے رہائی دے گا 

اِک سفینے کو ہی ساحل پہ لگانا ہے مجھے 

ناخدا ہوں تو مجھے کون خدائی دے گا 

خواب آنکھوں میں سجاؤ گے صفیؔ گر اُس کے 

ایسے عالم میں تو کچھ بھی نہ سجھائی دے گا 

٭٭٭

عجب اِک بوجھ ہے جس کی تھکن اِس دِل میں رہتی ہے 

نجانے کتنے زخموں کی جلن اِس دِل میں رہتی ہے 

مری آنکھوں میں رہتا ہے اُسی کے خواب کا منظر 

کوئی رُت ہو فقط اُس کی لگن اِس دِل میں رہتی ہے 

مجھے کیا روگ ہے ایسا لبوں پر قفل ہے جس کا

مجھے کیا زخم ہے جس کی چبھن اِس دِل میں رہتی ہے 

مجھے بھاتی نہیں رعنائیاں اِک آنکھ دنیا کی 

جہاں جاؤں مگر یادِ وطن اِس دِل میں رہتی ہے 

کسک میں جس کی یہ آنکھیں ہمیشہ خون روتی ہیں 

نجانے کس تمنا کی چبھن اِس دِل میں رہتی ہے 

مری شاخِ ہنر پر اِک اُسی کے پھول کھلتے ہیں 

کوئی جانِ غزل، جانِ سخن اِس دِل میں رہتی ہے 

مری یادوں کے سب موسم اُسی کے روپ سے نکھریں 

صفیؔ اِک چاند صورت، گل بدن اِس دِل میں رہتی ہے 

٭٭٭

تھا کون سامنے، پسِ دیوار کون تھا 

اے یار! کچھ تو بول، ترا یار کون تھا 

لاشوں پہ اپنے پیاروں کی جب سب تھے سوگوار 

اُس پل عدو سے بر سرِ پیکار کون تھا 

گالوں پہ اُس کا ہاتھ ہی رکھنے کی دیر تھی 

صحت خراب کس کی تھی بیمار کون تھا 

بیٹھے ہوئے تھے سارے شرافت کے بھیس میں 

کس کو خبر کہ صاحبِ کردار کون تھا 

جانے سے جس کے شہر کا اُترا ہوا ہے رنگ 

جانے صفیؔ وہ رونقِ بازار کون تھا 

٭٭٭

اب کے ایسے ملال گھٹتا ہے 

جیسے بادل برس کے چھٹتا ہے 

دیکھتا ہوں مَیں اور بھی منظر 

سنگ یادوں کا جب بھی ہٹتا ہے 

صبر کا حوصلہ بجا لیکن 

ضبط کرنے سے دِل بھی کٹتا ہے 

مَیں نے دیکھا ہے ٹوٹتے اس کو 

جو بھی اپنی انا پہ ڈٹتا ہے 

غمِ ہجراں ستم، صفیؔ طعنے 

کتنے حصوں میں پیار بٹتا ہے 

٭٭٭

ہر غزل میں کمال اُس کا تھا 

شعر میرا، خیال اُس کا تھا 

کچھ نہ مجھ سے جواب بن پایا 

کتنا الجھا سوال اُس کا تھا 

خوش تھا میری شکست پر ناداں 

ہار میری زوال اُس کا تھا 

عمر ساری جدا رہا خود سے 

کتنا مہنگا وصال اُس کا تھا 

میری شاخِ ہنر پہ کھلتا ہوا 

پھول تھا جو کمال اُس کا تھا 

مار دیتا میں خواہشِ دنیا 

دل میں لیکن خیال اُس کا تھا 

٭٭٭

اِسی عالم میں جاں نکلی نہ شب بیتی نہ تم آئے 

مری حسرت کہاں نکلی نہ شب بیتی نہ تم آئے 

نہ تم کو سامنے پا کر ہر اِک دستک پہ دل ٹوٹا 

ہر اک آہٹ پہ جاں نکلی نہ شب بیتی نہ تم آئے 

حصارِ غم میں ہیں اب تک، ابھی دِل سے تمہاری یاد 

کہاں جانِ جہاں نکلی نہ شب بیتی نہ تم آئے 

بہت تم پر بھروسہ تھا مگر الفت تمہاری بھی 

فقط رسمِ جہاں نکلی نہ شب بیتی نہ تم آئے 

کسی سے ذکر مت کرنا ہنسیں گے لوگ پھر ہم پر 

اگر یہ داستاں نکلی نہ شب بیتی نہ تم آئے 

٭٭٭

ظالم نہ تھے یہ لوگ، زمانہ برا نہ تھا 

اَب جا کے یہ کھُلا ہے کہ تو ہی مرا نہ تھا 

جن کے لیے زمانے سے کی مَیں نے دشمنی 

وہ آستیں کے سانپ تھے مجھ کو پتہ نہ تھا 

مشہور تجھ سے مل کے ترے شہر میں ہوا 

تجھ سے ملا نہ تھا تو کوئی جانتا نہ تھا 

رکھا سمجھ کے تیری نشانی، ہرا اِسے 

زخمِ جگر وگرنہ کبھی لا دوا نہ تھا 

جب تک کہ اس کے شہر میں رہتا نہ تھا صفیؔ
اُلجھی نہیں تھی زلف، گریباں کھلا نہ تھا 

٭٭٭

اگرچہ قاتل مرے نگر کی ہوا رہی ہے 

مگر بدن پر کسی دعا کی ردا رہی ہے 

غریب کے گھر کا ایک روشن چراغ میں تھا 

مرے تعاقب میں کس لیے یہ ہوا رہی ہے 

یہ اُس کی آنکھیں یہ اُس کا چہرہ بتا رہے ہیں 

مری غزل کے گلاب، دِل میں سجا رہی ہے 

کسی نے ساحل سے تھا پکارا ’’خیال رکھنا‘‘ 

مری سماعت میں آخری یہ صدا رہی ہے 

بڑے گھروں میں اُسے نہ ڈھونڈو کہا نہیں تھا 

بڑے گھروں میں صفیؔ محبت خطا رہی ہے 

٭٭٭

تمہیں جب تک مَیں نے دیکھا نہیں تھا 

وفا کیا روگ ہے، جانا نہیں تھا 

تمہاری آس دِل کو جب تلک تھی 

مَیں ایسے ٹوٹ کر بکھرا نہیں تھا 

کئی غم اور بھی تھے مجھ کو لیکن 

اُنہیں اتنا کبھی سوچا نہیں تھا 

یہ محرومی مری قسمت تھی ورنہ 

تمہاری دسترس میں کیا نہیں تھا 

ہوا یہ تیز کیوں چلنے لگی ہے 

شجر پر ایک بھی پتّا نہیں تھا 

وہ خود آنکھوں سے محوِ گفتگو تھا 

مری آنکھیں مگر پڑھتا نہیں تھا 

نہ جی پاؤں گا مَیں اُس سے بچھڑ کر 

وہ جب پہلو میں تھا سوچا نہیں تھا 

٭٭٭
یہ کیا کہ سارے جہاں کے آگے اُٹھا کے غم کی کتاب رکھنا 

چھپا کے آنکھوں سے اپنی لوگو! یہ کرچی کرچی سے خواب رکھنا 

کسی کی خوشبو بسے گی اک دن کتابِ دل کے ورق ورق میں 

کتابِ دل میں کسی کی یادوں کے تم بھی مہکے گلاب رکھنا 

وہ سامنے ہوں تو کچھ بھی کہنا نہیں ہے ممکن کسی طرح سے 

مگر اکیلے میں سب سوالوں کے دِل میں سو سو جواب رکھنا 

اُنہی کے پیچھے نظر تمہاری اُنہی کی خاطر ہے جینا تم نے 

صفیؔ دئیے ہیں اگر یہ اُس نے خوشی سے دِل میں سراب رکھنا 
٭٭٭

تُو رائیگاں اُس کے وصل کے خواب دیکھتا ہے، تجھے کہا نا

ترے مقدر میں ایک ہونا نہیں لکھا ہے، تجھے کہا نا

بھلا ہی دیں گے تجھے بھی اک دن، سہیں گے کب تک ترے ستم ہم 

بدل ہی دے گا وہ دن ہمارے خدا بڑا ہے، تجھے کہا نا 

ہماری اتنی بساط کب ہے کہ کرب دل کا غزل میں لائیں 

ہمارے اندر تو تیرا دکھ ہی غزل سرا ہے تجھے کہا نا 

وہ پھول جیسی کلائیاں تو ترا مقدر صفیؔ نہیں ہیں 

بنا کے کنگن تُو واسطے جن کے بھیجتا ہے تجھے کہا نا
٭٭٭

شہر کا شہر ڈولتا دیکھا 

کس قیامت کا زلزلہ دیکھا 

کتنے لاشے پڑے تھے سڑکوں پر 

دِل کو ملبے میں چیختا دیکھا 

دیکھے نعشوں کو لوٹتے کچھ لوگ 

سانحے پر یہ سانحہ دیکھا 

ہوش اپنے گنوا دئیے اُس نے 

جس کسی نے یہ حادثہ دیکھا 

میری نسلیں کبھی نہ وہ دیکھیں 

جو صفیؔ مَیں نے کربلا دیکھا 

٭٭٭

ایسے رہتے ہیں اپنے گھر تنہا 

جیسے صحرا میں اک شجر تنہا 

سونے والوں کو کیا خبر کیسے 

کوئی روتا ہے رات بھر تنہا 

کوئی منزل نہیں مقدر میں 

مَیں بھٹکتا ہوں دربدر تنہا 

موج کا خوف کیوں نہیں اُس کو 

اِک گھروندا ہے ریت پر تنہا 

وہ بھی بے حال ہے مرے جیسا 

خوش ہوا اُس کو دیکھ کر تنہا 

حسن بکتا ہے ہاتھ دولت کے 

عشق رُسوا ہے دربدر تنہا 

خود غرض لوگ دے گئے دھوکے 

دُکھ اٹھائے ہیں بیشتر تنہا 

پیار پر مان ہے صفیؔ تجھ کو 

اُس گلی سے کبھی گزر تنہا 

٭٭٭

بات کوئی بھی ستم گر نے نہ مانی میری 

چل دیا کر کے وہ برباد جوانی میری 

مبتلائے غمِ جاناں ہیں سبھی لوگ یہاں 

کس کو فرصت ہے سنے کون کہانی میری 

ایک مَیں ہوں کہ کوئی بات نہ ٹالی اس کی 

ایک وہ ہے کہ کوئی بات نہ مانی میری 

تجھ کو چاہا ہے تو رُسوا سرِبازار ہوں مَیں 

ورنہ بے داغ تھی کتنی یہ جوانی میری 

میرے اشکوں نے سبھی راز اُگل ڈالے ہیں 

کام آئی نہ مرے بات چھپانی میری 

کربلا والے شہیدوں سے تعلق ہے مرا 

اتنی آساں نہیں دستار گرانی میری 

٭٭٭

یہ محبتیں نہ بھُلا مری نہ طویل ہجر کی رات کر 

کبھی بھول کر یہ عداوتیں کسی شام آ، کوئی بات کر 

کبھی اپنے دل سے اتار دے تری نفرتوں کا جو زنگ ہے 

نہ جھٹک تو اَب مرے ہاتھ کو مری سمت پیار کا ہات کر 

کبھی اِس طرح بھی ہو روبرو، کبھی مجھ سے کر کوئی گفتگو 

تجھے انگ انگ سمیٹ لوں کوئی شب بسر مرے ساتھ کر 

کہیں چاہتوں کے فشار میں، کہیں رتجگوں کے حصار میں 

کسی آرزو کے خمار میں کبھی قید میری بھی ذات کر 

وہ جو تیری جان بنی صفیؔ، اُسے جان اپنی بنا کے دیکھ 

اُسے آرزو کا دلا یقیں اُسے پیش اپنی حیات کر 

٭٭٭

مری ساری کتابوں کے سبھی لفظوں کے چہروں پر 

یہ آنکھیں کس کی آنکھیں ہیں مجھے پڑھنے نہیں دیتیں 
٭٭٭

ہمارے ساتھ بھی چلتے تھے قافلے کیسے 

کبھی نصیب تھیں ہم کو رفاقتیں کیا کیا 
٭٭٭

عمر ساری حصار میں رکھا 

اُس نے اپنے خمار میں رکھا 

آزمائش تھی وہ محبت کی 

دِل کو خود ہی شرار میں رکھا 

شعر لکھتے رہے کتابوں میں 

دکھ تمہارا شمار میں رکھا 

کیا شکایت کریں صفیؔ اُس نے 

مجھ کو بھی انتظار میں رکھا 
٭٭٭

اپنی قسمت میں زخم کھانا تھا 

یہ محبت تو اِک بہانا تھا 

میری آنکھوں میں آ گیا تھا دِل 

اُس کا اِک بار مسکرانا تھا 

جب جوانی کے سائے میں تھا مَیں 

ساتھ میرے بھی اِک زمانہ تھا 

برق کوندی ہے اُس شجر پر ہی 

جس پہ چڑیا کا آشیانہ تھا 

اَب جو ویران ہے یہ دِل بھی کبھی 

کچھ حسینوں کا آستانہ تھا 

مجھ سے تنہا کی ہار لازم تھی 

اُس کی جانب سبھی زمانہ تھا 

وہ بھی دن تھے صفیؔ کہ جب اپنا 

اُس گلی میں بھی آنا جانا تھا 

٭٭٭

اِس دیس کی قسمت کے معمار نہیں بدلے 

چہرے تو کئی بدلے، کردار نہیں بدلے 

اُس پھول کے رستے میں رہتی ہیں بہاریں بھی 

جو پھول کبھی اپنی مہکار نہیں بدلے 

کیسی ہے یہ بیماری جو ٹھیک نہیں ہوتی 

بدلے ہیں مسیحا بھی، بیمار نہیں بدلے 

غیروں نے زمانے میں تیزی سے ترقی کی 

ہم لوگ مگر اپنی رفتار نہیں بدلے 
٭٭٭

ہر گیت کی شنوائی سب تیری عنایت ہے 

ہر نظم میں رعنائی سب تیری عنایت ہے 

غزلوں میں چھپاتا ہوں میں کرب زمانے کا 

یہ زخم کی پہنائی سب تیری عنایت ہے 

اتنی ہے کہاں طاقت مَیں دور تلک دیکھوں 

مولا مری بینائی سب تیری عنایت ہے 

پھرتا ہوں جو گلیوں میں، مَیں چاک گریباں اَب 

یہ دولتِ رسوائی سب تیری عنایت ہے 

یہ اشک کے دریا بھی سب تیری بدولت ہیں 

یہ دردِ شناسائی سب تیری عنایت ہے 

مَیں سیکھ گیا دِل کو خاروں سے رفو کرنا 

یہ طورِ مسیحائی سب تیری عنایت ہے 

ورنہ تو مقابل تھا مَیں ایک زمانے کے 

یہ ہار یہ پسپائی سب تیری عنایت ہے 

٭٭٭

تیری آنکھیں ترے رخسار سجا رکھے ہیں 

مَیں نے اشعار کے بازار سجا رکھے ہیں 

اَب تو آئے یا نہ آئے تری مرضی لیکن 

مَیں نے گھر کے در و دیوار سجا رکھے ہیں 

کوئی رُت ہو مرے دل میں وہ ہرے رہتے ہیں 

تیری یادوں کے جو اشجار سجا رکھے ہیں 

کیا خریدار بھی آئے گا اُنہیں لینے کوئی 

دِل نے خوابوں کے جو بازار سجا رکھے ہیں 

اپنی قامت پہ اکیلے میں کبھی غور کریں 

سر پہ جو جبّہ و دستار سجا رکھے ہیں 

٭٭٭

حسیں تم سے پری کوئی نہیں ہے 

نہیں جانِ صفیؔ کوئی نہیں ہے 

شریکِ گفتگو تو سب کے سب ہیں 

شریکِ زندگی کوئی نہیں ہے 

کمی ہوتی ہے کوئی ہر کسی میں 

مکمل آدمی کوئی نہیں ہے 

مَیں سچی بات کہتا ہوں مزاجاً

کسی سے دشمنی کوئی نہیں ہے 

صفیؔ اظہار تو کرنا پڑے گا 

کہ اُس بن زندگی کوئی نہیں ہے 

٭٭٭

ضد بچھڑنے کی صبح دم نہ کرو 

ایسی گھڑیوں میں یہ ستم نہ کرو 

اُس کا غم تو بڑی عنایت ہے 

کتنے غم ہیں جو اُس کا غم نہ کرو 

جن کے دِل اور ضمیر مردہ ہیں 

ایسے لوگوں کو ہمقدم نہ کرو 

پختہ روشن حویلیوں والو!

گھر غریبوں کے تو بھسم نہ کرو 

روز روتے ہو یاد کر کے اسے 

خود پہ اتنا صفیؔ ستم نہ کرو 

٭٭٭

عاشقی خسارہ ہے 

آج دِل پکارا ہے 

کب ہوا نکل جائے 

آدمی غبارہ ہے 

اُس کا یوں بدل جانا 

ہجر کا اشارہ ہے 

کون اس اندھیرے میں 

روشنی پکارا ہے 

تم نہ ہو سکے، اِس کے 

میرا دِل تمہارا ہے 

٭٭٭

وہ دانتوں میں لب کو دبانا کسی کا 

غضب ہے غضب مسکرانا کسی کا 

مجھے دیکھ کر دفعتاً پھر حیا سے 

وہ آنچل میں چہرہ چھپانا کسی کا 

کسی نے جو پوچھا سبب آنسوؤں کا 

تو ہنس کر بہانا بنانا کسی کا 

شکایت زمانے کی کرتے ہیں سارے 

ہوا ہے کبھی یہ زمانہ کسی کا 

بہت یاد آیا بچھڑتے سمے وہ 

گلے لگ کے آنسو بہانا کسی کا 

کسی خوش مقدر کا گھر بس گیا ہے 

صفیؔ لٹ گیا ہے خزانہ کسی کا 

٭٭٭

ہو گئی جن سے دنیا خفا جانِ جاں ایک تُو ہی نہیں ایک مَیں ہی نہیں 

راس آئی نہ جن کو وفا جانِ جاں ایک تُو ہی نہیں ایک مَیں ہی نہیں 

اپنے اپنے طریقے سے سب نے یہاں خود کو ثابت کیا خود کو منوا لیا 

لوگ تھے اور بھی با وفا جانِ جاں ایک تُو ہی نہیں ایک مَیں ہی نہیں 

جن کے سب خواب وہم و گماں ہوگئے جن کے ارمان سارے دھواں ہو گئے 

مر گئی جن کے دل کی صدا جانِ جاں ایک تُو ہی نہیں ایک مَیں ہی نہیں 

ہر گھڑی جو صفیؔ یاں ستائے گئے جن کی راہوں میں کانٹے بچھائے گئے 

عمر بھر کا جنہیں غم ملا جانِ جاں ایک تُو ہی نہیں ایک مَیں ہی نہیں 
٭٭٭

وہ تو سبھی سے اچھے ہیں وہ تو سبھی سے پیارے ہیں 

سب سے برا صغیرؔ مَیں، سب سے صفیؔ خراب مَیں 
٭٭٭

جب جمی تھی بزمِ شب دیر ہو گئی مجھ سے 

جام چل رہے تھے جب دیر ہو گئی مجھ سے 

جو بھی جس کو ملنا تھا، مل گیا ہے محفل سے 

ٹوٹتی ہے مہرِ شب، دیر ہو گئی مجھ سے 

اَب فضول ہے کہنا ماجرا کسی سے بھی 

تیرے سامنے ہی جب دیر ہو گئی مجھ سے 

امتحان لینے کو بات اُس نے پوچھی تھی 

کھل نہیں رہے ہیں لب دیر ہو گئی مجھ سے 

آرزو بھی مردہ ہے زندگی بھی پھیکی ہے 

کچھ طلب نہیں ہے اَب دیر ہو گئی مجھ سے 

وقت بات کہنے کا ختم ہے صفیؔ اَب تو 

سوچتا ہے وہ بھی اَب دیر ہو گئی مجھ سے 

٭٭٭

پہچان لیں نہ سب تجھے رخسار دیکھ کر 

سہما ہوا ہوں اپنے مَیں اشعار دیکھ کر 

اُس سے بھی میرے درد کا درماں نہیں ہوا 

چلتے ہیں اِک نظر جسے بیمار دیکھ کر 

مطلب نہ ہو تو بات بھی کرتا نہیں کوئی 

کڑھتا ہوں اپنے شہر کا کردار دیکھ کر 

کمرے میں آ گئی تھی مرے سر پھری ہوا 

جلتا چراغ اِک پسِ دیوار دیکھ کر 

اُن پھول جیسے ہاتھوں میں میری کتاب تھی 

جلتے رہے یہ سانحہ اغیار دیکھ کر 

پڑتی ہے ماند چاندنی صورت کے سامنے 

جھکتے ہیں سرو قامتِ دلدار دیکھ کر 

باغوں میں لوٹ آئی ہیں وہ تتلیاں صفیؔ
پھر موسمِ بہار کے آثار دیکھ کر 

٭٭٭

ملے جو مجھ سے تو چھیڑے وہ تذکرے تیرے 

بتا کہ ساتھ تھے کس کس کے سلسلے تیرے 

نظر اٹھا کے بھی دیکھا نہیں مجھے تو نے 

بکھر گیا ہوں یہ کیسے مَیں سامنے تیرے 

ملال ترکِ مراسم ہو کس لیے دل میں 

جو خود قبول کیے سارے فیصلے تیرے 

ٹکا کہ اپنی ہتھیلی پہ چاند سا چہرہ 

نظر نظر میں ہی مجھ سے مکالمے تیرے 

نظر ملا کے انہیں دیر تک نہ دیکھ ایسے 

چرا رہے ہیں سبھی نقش آئنے تیرے 

ضرور ملنا ہے تجھ سے خبر نہیں لیکن 

جدا ہوئے ہیں جو مجھ سے یہ راستے تیرے 

٭٭٭

تمہارا غم چھپانا آ گیا ہے 

ہمیں بھی مسکرانا آ گیا ہے 

خدا بننے لگے مٹی کے انساں 

الٰہی کیا زمانہ آ گیا ہے 

زمیں پاؤں پکڑنے لگ گئی ہے 

یہ کس کا آستانہ آ گیا ہے 

ابھی تو چل رہی تھی بات دِل کی 

کہاں سے یہ زمانہ آ گیا ہے 

ہمیں کہتی ہے سب سے اچھے ہو تم 

اُسے باتیں بنانا آ گیا ہے 

کہیں سے ڈھونڈ کر لاتے ہیں اُس کو 

صفیؔ موسم سہانا آ گیا ہے 

٭٭٭

کہاں خطائیں ہوئی ہیں ہم سے ہمیں تو کچھ بھی خبر نہیں ہے 

مقام کیسا یہ آ گیا ہے کسی دعا میں اثر نہیں ہے 

کوئی بشر بھی نہیں ہے محفوظ مسندوں پر ہیں جب سے قاتل 

کسی کی دستار چھن گئی ہے کسی کے شانے پہ سر نہیں ہے 

ہمیں خبر ہے ہمارے ہاتھوں پہ دنیا بیعت نہیں کرے گی 

مگر ہیں ہم بھی حسینی سیّد ہمیں یزیدوں کا ڈر نہیں ہے 

یہ ہیر رانجھے کی داستانیں صفیؔ ہمارے لیے نہیں ہیں 

جدا جدا سب کے تجربے ہیں یہاں کوئی معتبر نہیں ہے 
٭٭٭

سیہ شب میں سہارا کر لیا تھا 

تمہارا غم ستارہ کر لیا تھا 

جہاں مشکل پڑی ہم کو وہیں تو 

زمانے نے کنارا کر لیا تھا 

مَیں جب نزدیک تھا ساحل کے اُس نے 

سمندر کو اشارہ کر لیا تھا 

صفیؔ زر میں وہ طاقت تھی کہ اُس نے 

مجھے کھونا گوارا کر لیا تھا 

٭٭٭
نظمیں 

اب کسی طرف سے بھی کوئی غم نہیں مجھ کو 

جب سے کھینچ رکھی ہے اِک لکیر لوگوں پر 

اِک بُک شاپ پہ 

کل بُک شاپ پہ میں نے اُس کو دیکھا تھا

 ساتھ تھا اُس کے شوہر اُس کا 

شاعری کی کوئی بُک 

شاید اُن کو لینا تھی 

اُس کے شوہر نے یوں ہی 

باتوں باتوں میں فوراً 

میری کتاب اُٹھا لی تھی 

جوں جوں پڑھتا جاتا تھا 

رنگ اُس کے چہرے کا 

پھیکا پڑتا جاتا تھا 

کچھ لمحے خاموش رہا 

اِک آہ بھری اور بولا 

’’اِس کی غزلیں پڑھ کر دیکھو 

درد بھرے اشعار ہیں اِس کے 

اِس کی نظموں میں جھانکو تم 

جانے کیا کیا روگ ہیں اِس کو‘‘ 

اُس نے شوہر کو ٹوکا تھا 

’’آپ بھی جانو! حد کرتے ہیں 

شاعر تو پاگل ہوتے ہیں 

چھوٹی چھوٹی باتوں کو وہ 

یونہی روگ بنا لیتے ہیں 

سارا کھیل ہے لفظوں کا 

سچ تو نہیں ہے… جھوٹ ہے یہ 

آپ پریشاں کیوں ہوتے ہیں‘‘ 

لیکن وہ کب مانا تھا 

فوراً گویا ہوا تھا وہ 

’’تم اِس کی تصویر تو دیکھو 

اِس کی عمر ہی کتنی ہو گی 

بالکل بچہ لگتا ہے 

بچے من کے سچے ہوتے ہیں 

بچے جھوٹ نہیں کہتے ہیں 

جھوٹ نہیں ہے سچ ہے یہ 

لوگ بھی پتھر دِل ہوتے ہیں 

کاش مجھے وہ مل جائے تو 

جس نے اِس کو درد دیا ہے 

اُس کی جان ہی لے لوں میں‘‘ 

یہ سن کر وہ کتنی گھبرائی تھی 

اور مَیں دور کھڑا اِک کونے میں 

سب کچھ دیکھے جاتا تھا 

بارہا دِل میں آیا یہ 

جا کر سچ سچ بول دوں اُس کو 

’’جس کو پتھر دل کہتا ہے 

جس کی جان کے در پے ہے تُو 

کوئی اور نہیں، بیوی ہے تری‘‘ 

لیکن میری چاہت میرے 

رستے کی دیوار بنی تھی 

میری میرے ساتھ ٹھنی تھی 

کل بُک شاپ پہ مَیں نے اُس کو دیکھا تھا 

٭٭٭
تجھے ایسا کہا کس نے 

تجھے ایسا کہا کس نے 

ترے سپنے مری نیندیں اڑاتے ہیں 

تو تیرا درد، ہر لمحہ مجھے بے چین رکھتا ہے 

نہیں ایسا نہیں پیارے 

تری فرقت سے ہٹ کر بھی 

ہزاروں روگ ہیں مجھ کو 

کوئی درماں نہیں جن کا

ہزاروں زخم ایسے ہیں 

کوئی مرہم نہیں جن کا

کبھی بغداد کی تپتی ہوئی سڑکوں پہ 

و ہ اپنے لہو میں تر بتر نعشیں 

مرے دل کو جلاتی ہیں 

کبھی قندھار کی اجڑی ہوئی وہ بستیاں 

میرا کلیجہ یوں چباتی ہیں 

کہ پہروں درد کی شدت 

میں ایسے تلملاتا ہوں 

کہ مَیں خود کو بھی کچھ دن تک 

مکمل بھول جاتا ہوں 

کسی مفلس گھرانے کا کوئی بچہ 

کسی ریڑھی کے پہلو میں 

کھڑا جب بھوک کی شدت سے 

بس آنسو بہاتا ہے 

مرا دل ٹوٹ جاتا ہے 

مَیں جب اخبار پڑھتا ہوں 

تو دہشت گردی، نفرت، ظلم سے 

صفحات کو رنگین پاتا ہوں 

تو جیتا ہوں نہ مرتا ہوں 

تو پہروں اس زبوں حالی پہ 

اپنوں کی مَیں کڑھتا ہوں 

سو ان کے کئی غم اور ہیں مجھ کو 

جو دِل میں ہر گھڑی نشتر چبھوتے ہیں 

مرا کیا ہے مَیں اِک حسّاس شاعر ہوں 

ذرا سے واقعے مجھ کو کئی دن تک رلاتے ہیں 

تجھے ایسا کہا کس نے 

ترے سپنے مری نیندیں اُڑاتے ہیں 

نہیں ایسا نہیں پیارے 

تجھے سب جھوٹ کہتے ہیں 

تجھے سب جھوٹ کہتے ہیں 

٭٭٭
MANIA*
بہت اچھا لگا ہم کو تمہارا اس طرح کہنا 

صفیؔ پیارے تمہارے بن ہمیں زندہ نہیں رہنا 

سبھی کچھ جھوٹ ہے پیارے فقط الفت صداقت ہے 

ہمیں تم سے محبت تھی ہمیں تم سے محبت ہے 

ہمیں تو جاں سے بڑھ کر ہیں تمہاری چاہتیں پیاری 

تمہیں اب یوں ہی چاہیں گے صفیؔ ہم زندگی ساری 

ہوائیں رقص کرتی پھر رہی ہیں چار سو میرے 

گھٹائیں رنگ بھرتی پھر رہی ہیں چار سو میرے 

٭٭٭
* A Psychological Disorder

PACEMAKER*
رات پھر ساعتِ آخر ترے غم نے چاہا 

منجمد میری رگِ دل، رگِ جاں میں ہونا 

یوں لگا بھول گیا جیسے دھڑکنا دِل کو 

تھم گئی سانس اچانک مری چلتے چلتے 

کٹ گئیں خیمۂ جاں کی یہ طنابیں جیسے 

بجھ گئے دیپ مری آنکھوں کے جلتے جلتے 

جان لیوا انہی گھڑیوں میں اچانک اُس پل 

ایک لمحے کو جو اٹھتی ہیں یہ آنکھیں ہائے 

تیری تصویر پہ جا کر یہ ٹھہر جاتی ہیں 

جو کہ دیوار پہ آویزاں ہے جانے کب سے 

یوں تری یاد نے اس پل مجھے چھیڑا جاناں 

جسم و جاں کو کوئی بجلی سی جلا دے جیسے 

سرد سانسوں کو کوئی جیسے حرارت بخشے 

دِل کی دھڑکن کو کوئی پھر سے چلا دے جیسے 

۔۔۔۔

*  ایک طبّی آلہ جو دل بند ہونے کی صورت میں کام آتا ہے

٭٭٭
ٹھیک کہتے ہو…
ذکر تیرا نہیں ہوتا مرے اشعار میں اب 

ٹھیک کہتے ہو تجھے بھول چکا ہوں مَیں بھی 

اک جہنم ہے دکھوں کا تری دنیا جاناں 

ایسے عالم میں کسے کس کی تمنا جاناں! 

تیرے رخسار حسیں پھول ہیں تسلیم مجھے 

تیری زلفیں ہیں گھٹائیں کسے انکار یہاں 

تیری آنکھیں ہیں سمندر تری پلکیں ساحل 

لوگ ہوں گے تری چاہت کے طلبگار یہاں 

یہ سبھی اپنی جگہ ٹھیک ہے لیکن جاناں 

دیکھ فٹ پاتھ پہ سوتے ہوئے ننگے بچے 

بھوک اور پیاس کی شدت میں سلگتے بچے 

میرے کشمیر کی وادی میں یہ بارود کی بو 

اور یہ مشرقِ وسطیٰ میں بھڑکتے شعلے 

بین کرتی ہوئی مائیں ہیں جو کچھ پوچھتی ہیں 

کب تلک دیکھیں گی وہ خون میں لت پت بیٹے 

میرے قدموں سے لپٹ کر وہ لہو روتے ہیں 

ادھ کٹے جسم بہاتے ہوئے دریا میرے 

کر کے اک آن میں ویران غریبوں کے مکاں 

دندناتے ہوئے پھرتے ہیں یہاں اب قاتل 

لوٹ لیتے ہیں سبھی کچھ یہ وڈیرے ہر بار 

خون روتا ہے ہمیشہ مرے مزدور کا دل 

ایسے عالم میں محبت نہیں کی جا سکتی 

ایسی دنیا میں کہاں وصل کا چرچا ممکن 

ظلم ایسا ہو تو کیا پیار کے نغمے جاناں!

اتنے دکھ ہوں تو کہاں ہجر کو رونا ممکن 

اِس قدر تیز ہے یہ دھوپ غموں کی سر پر 

مٹتے جاتے ہیں مرے ذہن سے نقشے تیرے 

اِس طرح گھیر لیا ہے غمِ دنیا نے کہ اب 

لاکھ چاہوں بھی تو ممکن نہیں چرچے تیرے 

ٹھیک کہتے ہو تجھے بھول چکا ہوں مَیں بھی 

٭٭٭
مجھے وعدہ نبھانا ہے 

شبِ غم کے اندھیرے میں 

کہیں دہلیز پر دل کی 

تمہاری یاد کا جب بھی 

کوئی دیپک جلانا ہے 

مجھے بس مسکرانا ہے 

مجھے وعدہ نبھانا ہے 

بھول کون سکتا ہے 

گو کئی بہانے ہیں 

تجھ کو بھول جانے کے 

جب مگر خیالوں میں 

تیرے پھول چہرے کا 

خم وہی چمکتا ہے 

دِل یہ کتنی شدت سے 

سینے میں دھڑکتا ہے 

یہ سبھی بہانے ہیں 

تجھ کو بھول جانے کے 

سچ کہوں تو جاں تجھ کو 

بھول کون سکتا ہے 

٭٭٭
حرفِ ندامت 

اے وطن!

تجھ سے نادم ہوں مَیں اُس گھڑی کے لیے 

جب ترے حسن کو تیرے دشمن 

شب و روز برباد کرتے رہے 

اور مَیں چپ تھا کہ سالم ہیں پندار 

سب بام و در کے مرے 

تیرے اُس پار ہر کوئی پیر و جواں 

آبروئے چمن کے لیے روز کٹتا رہا 

تیرے اِس پار میں زخم تیرے بھلا کر 

فقط ایک بوسے کی خواہش میں جلتا رہا 

تیرے دریا مجھے دکھ بھری داستانیں سناتے رہے 

جھیل ڈل میرے اپنوں کے خوں سے لہو رنگ تھی 

ادھ کٹے جسم دریا بہاتے رہے 

بین کرتی ہوئی ماؤں، بہنوں کی آہیں ہواؤں میں شامل رہیں 

اور مَیں ایسے چپ چاپ بے حس رہا 

جیسے تجھ سے مرا کوئی رشتہ نہ تھا 

قرض تھے مجھ پہ دکھ درد تیرے مگر 

خوابِ غفلت میں ڈوبا ہوا رات دن 

مَیں محبت کے بس گیت لکھتا رہا 

میرے کشمیر میں ایک مجرم ترا 

اپنی اس بے حسی کے لیے 

اپنے پیارے عزیزوں کی لاشوں پہ جب 

ایک پتھر بنا دم بخود ہی رہا 

تیری جلتی ہوئی کھیتیوں پر نظر میری پڑتی بھی کیا 

مَیں تو خوشیوں کا اپنی تمنائی تھا 

تیری جانب نظر یہ اٹھی بھی اگر 

دوسروں کی طرح مَیں بھی بس اک تماشائی تھا 

مَیں بھی ہرجائی تھا، مَیں بھی ہرجائی تھا 

خوابِ غفلت سے جو آج جاگا ہوں مَیں 

کر رہے ہیں مرے لفظ سارے ملامت مجھے 

تیری اجڑی ہوئی وادیوں کی قسم 

اب سدا تیرے نغمے ہی گاؤں گا مَیں 

یہ سخن میرا تیری امانت رہا 

دکھ ترا رات دن اب بٹاؤں گا میں 

اب فقط تیری مظلومیت میری آہوں میں ہے 

میری نظروں میں اب کچھ بھی جچتا نہیں 

بس ترا ہی سراپا نگاہوں میں ہے 

میرے کشمیر، میرے سنہرے وطن 

آج مجرم بنا سامنے مَیں ترے سرنگوں ہوں کھڑا 

پاس میرے نہیں ہے صفائی میں کچھ 

بس ندامت بھرے اشک ہی اشک ہیں 

میرے دکھ سے مجھے آج پہچان تو 

اے وطن تجھ سے نادم ہوں مَیں… 

 تجھ سے نادم ہوں مَیں … 

٭٭٭
اے مرے شہر …
(آٹھ اکتوبر کے زلزلے کے بعد مظفر آباد میں لکھی گئی نظم) 

اپنی آنکھوں پہ یقیں آتا نہیں ہے مجھ کو 

اے مرے شہر! نظر کس کی لگی ہے تجھ کو 

تیرے ماحول میں کب تھی یہ اُداسی پہلے 

اتنی گم صم تو نہیں تھیں یہ فضائیں تیری 

ایک خوشبو کہ مہکتی تھی تری سانسوں میں 

گرد آلود نہیں تھیں یہ ہوائیں تیری 

کس نے چھینا ترا ہنستا ہوا موسم تجھ سے 

عمر بھر کے لیے بخشے تجھے آنسو کس نے 

کس نے چھینی تری آنکھیں ترے رخسار کی لو 

اپنے قدموں تلے روندے ترے گیسو کس نے 

تیرے طلبا، ترے بیٹے، ترے پیارے سارے 

خاک میں مل گئی ہر ایک نشانی جن کی 

تیرے بچے وہ گلابوں سے بھی پیارے بچے 

آہ! آنے بھی نہ پائی تھی جوانی جن کی 

تاب اتنی بھی مرے شہر کہاں سے لاؤں 

تیرے فٹ پاتھ پہ بکھرے ہوئے لاشے دیکھوں 

جو مجھے جان سے پیارے تھے اُنہی لوگوں کو 

مَیں بھلا خاک میں مِلتا ہوا کیسے دیکھوں 

کیا سے کیا ہو گئی پل بھر میں یہ صورت تیری 

تجھ پہ ٹوٹی ہے خدا جانے قیامت کیسی 

اپنی آنکھوں پہ یقیں آتا نہیں ہے مجھ کو 

اے مرے شہر نظر کس کی لگی ہے تجھ کو 

٭٭٭
اجنبی پلٹ جاؤ… 
یاں قدم قدم پر بس 

راستوں میں کانٹے ہیں 

کاتبِ مقدر نے 

خاص کر عنایت سے 

اِس نگر کے لوگوں میں 

خوب درد بانٹے ہیں 

تم نے خوب دیکھا ہے 

ہر کسی کی آنکھوں میں 

رتجگوں کے سائے ہیں 

لوگ ایسے لگتے ہیں 

جیسے چوٹ کھائے ہیں 

بات بات پر ایسے 

تم جو کھل کے ہنستے ہو 

اِس نگر کی رسموں سے 

بے خبر ہی لگتے ہو 

سات رنگ پھولوں کی 

دلفریب خوشبو میں 

رات دن نہائے ہو 

جگنوؤں کی سنگت میں 

تتلیوں کے سائے میں 

کس سفر پہ نکلے تھے 

راہ بھول آئے ہو 

اجنبی پلٹ جاؤ 

کس نگر سے آئے ہو 

٭٭٭
TO LET

کبھی جو میرا خیال آئے 

تو سوچ لینا کہ خار تھا مَیں 

جو تیرے دامن سے چلتے چلتے الجھ گیا تھا 

گماں یہ کرنا کہ کم سنی تھی 

کہ دیکھتے ہی مَیں چاند کو جو مچل گیا تھا 

یوں سوچ لینا محبتوں کی کتاب میں اِک گلاب تھا مَیں 

جو تیری پوروں کا لمس پا کر مہک گیا تھا 

یہ سوچ لینا کہ ساحلوں کی ہوا تھا مَیں تو 

جو آ کے اک دن گزر گیا تھا

مرا نہ کوئی ملال کرنا 

بکھر نہ جانا خیال کرنا 

مگر کبھی جو مَیں اتنی شدت سے یاد آؤں 

بھلانا چاہو بھلا نہ پاؤ 

کہ اپنی آنکھوں سے اشک غم کے 

چھپانا چاہو چھپا نہ پاؤ 

تو سوچ لینا کہ مر گیا مَیں 

کہ آج اپنی لکھی کتابوں کی 

تربتوں میں اُتر گیا مَیں 

٭٭٭
FALSE NEGATIVE

بہت حیران ہوتا ہوں 

مَیں جب لوگوں سے سنتا ہوں 

کسی کی یاد میں شب بھر 

اکیلے بیٹھ کر رونے کی عادت ہو گئی اُس کو 

محبت ہو گئی اُس کو 

اُسے تو رات کی تاریکیوں، تنہائیوں سے خوف آتا تھا 

اُسے تو لفظِ چاہت سے بھی نفرت تھی 

کسی سے پھر بھلا کیسے 

محبت ہو گئی اُس کو 

بہت حیران ہوتا ہوں 

مَیں جب لوگوں سے سنتا ہوں 

٭٭٭
فائل فراہمی کے لئے ش زاد اور اجازت کے لئے شاعر کے تشکر کے ساتھ

